Hollywood persverklaring

Agtergrond :

Ds Jannie Pelser,vergesel van sy vrou Suzette, sy broer Andries ('n sakeman) en sy vrou Debbie, het Hollywood vanaf 18 – 25 Januarie 2004 besoek. 

Jannie is die organiseerder van die Jesus Projek wat die misbruik van die Naam van die Here in die media aanspreek . Sedert die inisiatief twee jaar gelede begin het het meer as 270000 mense per handtekening hul steun vir die saak bevestig . Daarbenewens is honderde eposse ontvang en reageer mense nog daagliks . In die proses is samesprekinge met belanghebbendes in Suid Afrika gehou waarvan die uitkomste nog ingewag word . Die SABC beleid word volgens nuusberigte eerdaags beskikbaar gestel . 

Die Jesus Projek vra vir 'n addisionele simbool  (D vir Divinity ) om die misbruik van die Here se Naam aan te dui . Op hierdie stadium het die Film en Publikasie raad aangedui dat hulle volstaan met die huidige klassifikasie stelsel waarvolgens L taalgebruik aandui . Dit lyk asof die SABC dieselfde weg gaan volg . Alhoewel ons teleurgesteld is sal ons voortaan met die betrokke simbole werk terwyl ons onself steeds vir dieselfde saak beywer . 

Ds Pelser het besluit om Hollywood te besoek as 'n noodwendige uitvloeisel van die inisiatief . Hollywood is die plek waar talle rolprente en televisie programme die lig sien . Daar is letterlik honderde filmvervaardigers in Hollywood saamgetrek. Dr Bruce Wilkinson, die bekende skrywer en teoloog wat nou in Suid Afrika bly, het sy persoonlike steun aan die inisiatief toegesê . Hy het aanbevelings gedoen van mense wat in Hollywood gekontak kon word . 

Die afvaardiging het gedurende hul weeklange verblyf verskeie betekensivolle onderhoude gevoer . 

Dr Ted Baehr (award winning producer,writer,director,radio personality and scholar) word wêreldwyd as 'n gesaghebbende mediakundige beskou . Hy poog om as Christen die bedryf positief te beinvloed en doen baie navorsing om die bewegings in Hollywood te monitor . Hy is die direkteur van Movieguide . Lg doen resensies oor rolprente vanuit Christelike perspektief .Hy doseer  aan die Universiteit in Los Angeles . Hy is genader om met die regering in Noorweë te gesels ( 6 en 7 Febr ) oor moraliteit en die media . Dit op uitnodiging van die staat .  

Die twee- uurlange gesprek met hom het onder andere sy persoonlike steun vir die inisiatief verseker . Die ontmoeting met dr Baehr het die noodsaak van 'n verteenwoordigende liggaam wat die geloofsgemeenskap in Suid Afrika verteenwoordig uitgewys en sal in die nabye toekoms opgevolg word met die moontlike stigting van 'n Christian Film en Television Commission op eie bodem . 

Ons ontmoeting met dr Ted Baehr het interessante feite na vore gebring . In die jare 20 is Hollywood gekenmerk deur losbandigheid . Drie persone het besluit dat 'n Christelike getuinenis gelewer moes en het die sg Protestant Film Office  tot stand gebring .Die gevolg was dat daar gedurende die jare 33 tot 66 letterlik geen vulgariteit in films was nie . Die werksaamhede van Protestant Office is in die laat sestiger jare gestaak en binne drie jaar het Hollywood die pad van geweld , profaniteit en seks gevolg tot waar die industrie tans is . Ted het besluit om die werk te hervat en die Christian Film en Television Commission in 1978  gestig. Hulle het ook hul eie erkenningegeleentheid waar uitnemende films bekroon word 

Daar is tientalle groepe wat hulle bewyer om die media in Hollywood te beinvloed en die impak daarvan word reeds gevoel . Die aantal rolprente met positiewe invloed het van 1 tot 45 persent gegroei . Rolprente waarin familiewaardes demonstreer word het van 6 tot 40% gegroei . In dieselfe tyd het rolrente met 'n sg R rating van 82 tot 42 persent afgeneem . In die afsienbare tyd groei die aantal rolprente oor die lewe van Jesus tot nege aan. Daaronder The Passion of Christ , The Gospel of John , The Lamb , The Alpha and Omega, ens . 

Navorsing het bewys dat tussen 7 en 12 % van die  Amerikaanse bevolking vloektaal gebruik . Die insidensie van afbrekende taal in rolprente ( meer as 90 % ) is dus nie `n akkurate weergawe van die wyse waarop gemiddelde Amerikaners lewe en praat  nie . Navorsing het verder bewys dat rolprente met afbrekende norme minder by lokette verdien as rolprente met behoudende waardes . Baie mense in uitvoerende posisies voel ongelukkig omdat draaiboeke vol profaniteit is wat winsneming betekenisvol beinvloed . 

Die Universiteit van Boston het navorsing gedoen oor die negatiewe beeld wat die buitewêreld van die VSA het – dit nav die gebeure op 9/11 . Hulle het in hul navorsing met kinders en jongmense tussen 14 en 22 gesels . Hul beeld van die VSA was dat mans geweldadig  en vroue promisku is . Alhoewel niemand die VSA besoek of 'n Amerikaner van aangesig tot aangesig ontmoet het nie is hul bevindinge gebasseer op wat hulle in rolprente gesien het . Die VSA is ywerig om hierdie negatiewe beeld te verander deur 'n ander boodskap via die media te stuur . 

Die invloedrykste mens in Hollywood is die persoon wat die rolprent ondersteun . Die keuses wat hy uitoefen stuur 'n boodskap dat hy die besondere tipe rolprent geniet . Mense moet hul keuses versigtiger doen en besef dat hulle 'n verantwoordelikheid het . 

Ons het verder die voorreg gehad om met Susan en Ken Wales te praat . Ook hierdie ontmoeting het langer as twee uur geduur te midde van hul baie besige skedules . 

Ken en sy vrou is albei rolprentvervaardigers in eie reg .Ken doseer aan die Universiteit van Southern California aan die filmskool . Daarbenewens praat hy gereeld met verskeie belangegroepe .  Ken was verantwoordelik vir die TV program Christie wat vir 'n rekordtyd op Amerikaanse netwerk  TV te sien was   . Dit het die weg gebaan vir reekse soos Touched by an angel en 7th Heaven . 

Ken werk tans aan minstens drie rolprente tw 'n opvolg vir die bekende Chariots of Fire , asook die verhaal van die vier geestelike werkers wat tydens die tweede wêreldoorlog hul reddingsbaadjies aan bemanning gegee het toe hul skip gesink het . Hy het ook die boek “ Sea of glory” geskryf wat aanleiding gegee het tot die fliek . 

Ken, rolprentvervaardiger vir meer as veertig jaar ,  ( oa Islands in the stream en East of Eden )  skryf vuil taal, veral die misbruik van die Naam van die Here aan swak draaiboeke en lui skrywers toe . Hy verwyt skrywers dat hulle nie kreatief en energiek soek na nuwe weë om verbasing, skok,  ens uit te druk nie . Die kortste en maklikste uitweg is om die Naam van God te misbruik . Ken was vol waardering vir die inisiatief na Hollywood en het 'n kopie van sy boek aan ons oorhandig. ( You are very bold in such a fine dedicated way . What a splendid mission you are on . I pray God will indeed bless you )

Ons afvaardiging het die voorreg gehad om met TBN  ( Terrance Hickey, Vice President, Administration ), die wêreldwye Christentelevisiekanaal te gesels . Die bestuur het ons simpatiek ontvang en van verskeie name voorsien met wie ons in die toekoms kan skakel . Hulle het belowe om die saak intern te bespreek .

Ons ontmoeting met dr Glen Demaster ,die uitvoerende leraar van die Crystal Cathedral was spesiaal. Hierdie indrukwekkende kerk het 'n wêreldwye bediening. Dr Robert Schuller is die charismatiese figuur wat aan hierdie bediening beslag gegee het . Dr Demaster  het onderneem om die saak met dr Schluller te bespreek .

Barbara Nicolosi  is die organiseerder van Act 1 . Hul taak is om skrywers vir Hollywood  op te lei om uiteindelik geslaagde draaiboeke te skryf . Sy het die gemis aan skryfskole waar positiewe etiese norme nagestreef word uitgewys . Sy het groot waardering gehad vir die inisiatief en gesê dat dit tyd was dat iemand iets doen .Sy het ook  verwys na die impak wat 9/11 op die industrie gehad het en het gesê dat baie mense in Hollywood gevoel het dat die optrede eintlik teen hulle gemik was . Na die gebeure in New York was daar verskeie navrae of die Christene in Hollywood nie iets gereed het om mense te laat “beter voel nie “. 

Daar is Christene in Hollywood maar hulle is bang om na vore te tree vanweë etikettering en stereotipering . Christene word verdink van proselietmakery en ander agendas . Hulle is oor die algemeen bang om populariteit in te boet . 

 Sy het verskeie aanbevelings gedoen van hoe die inisiatief opgevolg kan word . “ I applaud you , you have set yourself a difficult task , somebody has to do it “

Ons het 'n telefoonkonferensie gehou met dr Larry Polland . Hy is eweneens 'n invloedryke persoon wat vir bykans 26 jaar probeer om Hollywood te beinvloed . Hy tree as persoonlike mentor en geestelike vader op vir verskeie regisseurs , skrywers , akteurs en vervaardigers.  Hy het daarop gewys dat daar die afgelope sewe jaar 'n oestyd op hande is . Dit maak al die jare van werk die moeite werd Hy het ook baie betekenisvolle voorstelle gemaak oor hoe die inisiatief opgevolg kan word .  Sy adjunk ( Busta Homes ) het passievol saam met ons oor die telefoon gebid . 

Ons optrede in die First Presbyterian Church in Hollywood ( by rev Alan Meenan ) was 'n hoogtepunt . Die kerkgebou is letterlik in die skadu van  die wêreldbekende Hollywood teken . Die drie eredienste is deur nagenoeg 1500 mense bygewoon . Ons het die geleentheid gehad om aan te dui waarom ons al die pad van Suid Afrika gekom het . Ons het sonder omhaal van woorde ons hartseer oor die misbruik van die Here se Naam opgehaal en aangedui dat dit in beide Suid Afrika en die VSA die verkeerde manier was om God se guns en beskerming te verseker .( Ook die VSA maak in onder andere hul volkslied 'n appel op God se beskerming – God bless the USA , vgl Nkosi Sikelele Afrika ) Ons voordrag  is by elke geleentheid met applous ontvang . Verskeie mense het hul persoonlike ondersteuning beloof . Baie lidmate is betrokke by die industrie en ons glo dat  die boodskap  ook langs hierdie weg by belanghebbendes sal  uitkom. Die kontensieuse fliek “ The Passion of Christ “ word laat Februarie in Hollywood vrygestel . Daar word bykans daagliks in die pers oor die kontroversie berig . Die gemeente voel dat die fliek 'n besondere uitdaging aan hulle gaan stel maar dat dit ook negatiewe reaksie kan ontlok . Ons het hulle van die kerk in Suid Afrika se voorbidding verseker . 

Hollywoood is 'n uitgebreide stad met luukse wonings, baie vertonerigheid en lewensgrootte baniere en plakkate wat nuwe flieks adverteer . Daar word tientalle flieks op enige gegewe moment adverteer waarvan slegs 'n klein persentasie Suid Afrika bereik . Die grootsheid van o.a. Universal Studios kan moeilik beskryf word . 

Ons het 'n gids bekom met die name en adresse van produksiehuise in Hollywood – letterlik so dik soos 'n telefoongids . 'n Boodskap dat die misbruik van die Here se Naam aanstoot gee kan dus nie by een adres afgelewer word nie. Daar sal in die maande wat voorlê letterlik duisende briewe geskryf word. Ons sal ook die ander kontakte opvolg.  Die moontlikheid van persoonlike besoeke is nie uitgesluit nie . 

Ons was egter ook bewus daarvan dat ons reis na Hollywood ook vir belanghebbendes daar iets beteken. Ons het mekaar in gebed bemoedig en ondersteun . Ons glo dat 'n nuwe passie vir die Naam van die Here ontwaak .

Terwyl dit so is dat Amerikaners nie 'n vloekende nasie is nie word die Naam van die Here in gesprekke misbruik . “Oh my God” het  algemene spreektaal geword en word selfs deur kinders gebruik . Ons het die geleentheid gebruik om Christene daarop te wys dat dit nie minder misbruik  is om die Here se Naam so te gebruik nie . 

Dit is baie insiggewend dat die gesprek rondom die sg profanity tans 'n belangrike debatspunt in die VSA is . Dit nadat Bono, hoofsanger van U2, tydens verlede jaar se Globe toekenning die F woord twee keer gebruik en dit net so deur TV uitgesaai is . Die NRB (National Religious Broadcasting) en sg Parents Television Council (PTC)  het 'n klag gelê by die FCC (Federal Communications Commission)  die eweknie van ons UKKSA maar is nie deur lg gehandhaaf  nie . Die gesprek oor hierdie saak is egter steeds relevant en briefwisseling in die koerant en bespreking daaroor kom op TV voor . 

Die belangrikheid om die saak met sg stille diplomasie maar ook demonstrasie op te volg het duidelik na vore gekom . Jare se gesprek agter die skerms lewer vrug . Mense op straatvlak is egter onbewus en onbetrokke . Weë moet ondersoek word waarop hulle betrek kan word . 

Die Jesus Projek sal ywerig voortgaan om hierdie onaangename toedrag van sake aan te spreek .

· Daar is in Suid Afrika ruimte en noodsaak vir verteenwoordigende liggame wat die belange van gelowiges op deursigtige wyse sal verteenwoordig. Die stigting van 'n Christian Film and Television Commission op eie bodem sal met belanghebbendes bespreek word. 

· Plaaslik sal die boodskap uitgedra word dat rolprente met bedenklike morele waardes nie loketinkomste verseker nie .  

· Daar word verder genoeg goeie programme vervaardig  dat die media versigtig kan aankoop sonder om die kykerspubliek met vulgariteit te beledig . 

· Dat films en TV programme ongeag die aanspraak nie 'n weergawe van die werklikheid is nie . Navorsing bewys dat gemiddelde mense anders leef en praat . 

· Tendense is besig om te verander , die winde van veradering is besig  om in Hollywood te waai

· Die misbruik van die Here se Naam getuig  van swak artistieke gehalte en 'n gebrek aan kreatiwiteit 

·  Kykers moet integriteit aan die dag moet lê in die keuses wat hulle maak  en hul  kinders in die verband  opvoed  

Navrae : 011 6652516

